
Аущ Христос кьызэралъхуар

1 Амахуэхэм Рим къэралышхуэ псом ис цІыху псори ябжыну икIи я

цIэхэр ятхыну Август кесарым унафэ къыдигьэкIащ. 2 Мыбы

щыгъуэщ япэ дыдэу цIыхухэр щабжар. Ар къьщыщыхъуар Сирие

хэкум и Іэтащхьэу Квириние зи цIэм и зэманыращ. 3 Арати, и цIэр

яригьэтхын щхьэкIэ, щхьэж и адэ-анэр зыщыщ къалэм кIуэжащ. 4

Апхуэдэу щыхъум, Исуф Даут пащтыхьым къытехъукIа цIыхухэм

зэращыщым щхьэкIэ, Галилей хэкум щыщ Назарет къалэм икIри,

Иудей хэкум щыщ Даут и къалэ Вифлеем кIуащ. 5 Исуф абы

щIэкIуар и къэшэн Мэрем и гъусэу и цIэр яригъэтхын щхьэкIэщ.

Мэрем лъэщыджэт, 6 икIи абы щыIэхэу и лъхуэгъуэ махуэр къэсащ.

7 Арати, Мэрем и къуэу и щыпэ быныр къилъхуащ икIи хъыданым

кIуэцIищыхьащ. ХьэщIэщым абыхэм щхьэкIэ пэш лей

зэрыщыщымыIэм къыхэкIкIэ, жэмэщым щIэт щхалъэм сабийр

дилъхьащ. 8 А Іэшэлъашэм мэлыхъуэ гуп жэщым мэлхэр яхъумэу

губгьуэм итт. 9 НапIэзыпIэм абыхэм Тхьэм и мэлэIыч къахуэкIуащ.

Зиусхьэным и нэху гъэщIэгьуэныщэм мэлыхъуэхэр

къыщиухъуреихьым, хуабжьу къэщтахэщ. 10 Ауэ мэлэIычым

къажриIащ: «Фымышынэ, ауэ фыкъэдаIуэ! фи лъэпкъ псом щхьэкIэ

хъыбар IуфIэIъуэшхуэ къыфхуэсIуэтэнущ: 11 ФымыкIуэду

фыкъезыгъэлынур Даут и къалэм нобэ къыщалъхуащ, Зиусхьэну

Христосыр аращ. 12 Нэщэнэу къыфхуэхъунур мыращ: Сабий гуэр

хъыданым кIуэцIыщыхьауэ, шхылъэм дэлъу къэвгъуэтынущ». 13

ИтIанэ напIэзыпIэм мэлэIычым деж уафэм щыщ мэлэIыч гупышхуэ

къыщыхутащ. Тхьэм фIыщIэшхуэ хуащIурэ мыпхуэдэу къыжаIащ:

14 «ЩІыхьышхуэр уафэмкIэ Тхьэм ейщ. ЩІылъэмкІи Тхьэр арэзы

зыхуэхъу цIыхухэм гузэгъэгъуэр яйщ». 15 МэлэIычхэр ІукIыжу,

уафэм дэкIуеижа нэужь, мэлыхъуэхэм зэжраIэжащ: «Зиусхьэным зи

гугъу къытхуищIа къэхъу-къащIэр тлъагъуну Вифлеем дывгъакIуэ».

16 Арати, пIащэу Вифлеем кIуэхэри, Мэремри, Исуфри, шхалъэм

дэлъ сабийри сымэ къагьуэтащ. 17 Ахэр щалъагьум, мэлэIычым

сабийм теухуауэ къажриIар абыхэм яIуэтэжащ. 18 Мэлыхъуэхэм



яIуэтэжар зэхэзыха цIыху псоми ягъэщIэгъуащ. 19 Ауэ Мэрем мы

Іуэхугьуэ псори игу ириубыдэри егупсысащ. 20 Мэлыхъуэхэм зэхаха

икIи ялъэгъуа псом щхьэкIэ Тхьэр ягъэлъапIэу, фIыщIэшхуи хуащIу

ягъэзэжащ. А Іуэхухэр зэрекIуэкIар мэлэIычаым абыхэм

къазэрыжриIэгъам тетущ.


